[image: image1.jpg]www.athrawon.com




(Fersiwn Saesneg i ddilyn)

DATGANIAD I’R WASG:  13 AWST 2007
DIM EMBARGO
ER GWYBODAETH

Mae gan athrawon hawliau hefyd!

Mae UCAC wastad wedi credu mai un o gonglfeini’r system gyfiawnder yw eich bod yn ddieuog hyd nes y profir eich bod yn euog.  Roedd hyn yn sylfaenol i gyfreithiau Hywel Dda ac yn y Magna Carta yn ddiweddarach.  Eto, gŵyr pob athro y gwnaed cyhuddiad yn ei erbyn bod pethau’n wahanol i athrawon.  Cymerir yn ganiataol fod athrawon yn euog hyd nes y cânt eu profi’n ddieuog.
Yn ei gynhadledd flynyddol yn gynharach eleni, pleidleisiodd cynadleddwyr UCAC yn unfryd o blaid cynnig yn galw am fwy o gefnogaeth a chyfiawnder i athrawon sy’n wynebu cyhuddiadau.  Mae UCAC yn llwyr gefnogol i ddiogelu plant a phobl ifanc o bob ffurf ar gamdriniaeth ac rydym yn cytuno’n llwyr y dylid ymchwilio i unrhyw un sy’n peryglu diogelwch plant ac y dylid eu dwyn i gyfrif.
Yr hyn sy’n pryderu aelodau UCAC yw’r nifer o weithiau y gall athrawon wynebu ymchwiliad ynghylch yr un cyhuddiad.  Rhestrir isod y nifer o gyrff all ymchwilio i gyhuddiadau a wneir yn erbyn athrawon:

· Y Pennaeth

· Y Corff Llywodraethol

· Yr Awdurdod Addysg

· Dream Group

· Yr Heddlu

· Y Gwasanaethau Cymdeithasol

· Y Comisiynydd Plant

· Y Cyngor Addysgu Cyffredinol

O’r rhai a restrir, gall pum corff gwahanol ddisgyblu athrawon, sef y Pennaeth, y Corff Llywodraethol, yr Awdurdod Addysg, yr Heddlu a’r Cyngor Addysgu Cyffredinol.  Ai cyfiawnder yw hyn?  A yw hyn yn deg?  Mae UCAC yn mynnu nac ydyw.  Ni fyddai unrhyw un arall yn goddef hyn, felly pam dylai athrawon?

Rydym wedi cael achosion lle ymchwiliwyd i achos yr athro a’i gael yn ddieuog gan un corff ac yna’i ymchwilio eto gan gorff arall.  Gall ymchwiliad dechreuol a’r achos ei hun bara o leiaf chwe mis, a llawer yn para 18 mis i ddwy flynedd.  Gellid ailadrodd hyn nifer o weithiau. Mae pob ymchwiliad yn broses hir a chostus ac yn wrthodiad llwyr ar hawl sylfaenol athro i gael cyfiawnder.
Gellir cael athro yn euog hefyd ar sail tebygolrwydd!  Hyd yn oed petai’r dystiolaeth yn annigonol ar gyfer erlyn yn y llys, gellir disgyblu athro oherwydd credir bod y digwyddiad o bosibl wedi digwydd!  

Ym mhrofiad UCAC, ceir bod 90% o’r holl honiadau yn ddisylfaen a rhai yn wir yn hollol faleisus.  Petaem yn hollol onest, mae rhai disgyblion a rhieni yn ddialgar a mileinig, maent yn ymgyrchu yn erbyn yr athro, boed yr athro hwnnw wedi tramgwyddo ai peidio.  Cred UCAC nad yw llawer o bobl yn deall y pwysau y mae cyhuddiad yn ei roi ar athrawon sy’n eu hwynebu.  Yn aml iawn yr athro yw’r olaf i gael gwybod, yn swyddogol, eu bod dan ymchwiliad ac yn aml iawn ni chânt wybod bryd hynny beth yw’r cyhuddiad yn eu herbyn.  Ystyrir bod hyn yn trin athrawon yn deg!  Caiff athrawon eu gwahardd dros-dro o’r ysgol tra cynhelir yr ymchwiliad.  Dywedir wrthynt nad ydynt i gysylltu â’r plant na thrafod yr achos ag unrhyw aelod o’r staff.  Eto mae’r person a wnaeth yr honiad yn aros yn yr ysgol, ac yn aml gwyddom eu bod yn lledu straeon maleisus am yr athro yn yr ysgol a thu hwnt, a bod eu rhieni yn trafod y gŵyn yn agored ac weithiau hyd yn oed yn mynd at y wasg.

Pam y disgwylir i athrawon gymryd cael eu sarhau fel hyn, a bod celwyddau yn cael eu dweud amdanynt, eu bod yn destun sbort, ac yn cael eu trin ag amarch? A chael eu cam-drin yn llafar ac weithiau’n gorfforol? 
Pan geir yr athro yn ddieuog, disgwylir iddo ailafael yn ei ddyletswyddau fel petai dim wedi digwydd.  Disgwylir iddo barhau i ddysgu’r plentyn a wnaeth y cyhuddiad ffug yn ei erbyn.  Cred UCAC fod gan athrawon hawliau, hefyd.  Pan ddywedwyd celwydd maleisus, pan wnaed cyhuddiad hollol ffug yn ei erbyn, pam y dylai orfod dysgu’r plentyn hwnnw eto?  Pwy fyddai am ddysgu plentyn gan wybod pe mynnant, y gallant - ac fe wnânt - wneud eich bywyd yn uffern ac os buont yn aflwyddiannus y tro cyntaf, yna mae chwe chorff arall y gallant fynd ger eu bron i gwyno amdanoch.  Pwy sydd eisiau dysgu o orfod wastad edrych dros eich ysgwydd a phob amser yn poeni y caiff beth bynnag a ddywedwch ei gamddehongli a’i ddefnyddio yn eich erbyn?  Fyddech chi? 
Mae gan blant yr hawl i fod yn ddiogel ac yn rhydd i leisio’u cwyn.  Mae’n rhaid i bob  plentyn wybod y cymerir popeth y mae’n ei ddweud o ddifrif ac y caiff ei ymchwilio.  Ond a yw’n iawn fod gan bob plentyn yr hawl i gamgyhuddo athro ac na fydd yn cael eu ceryddu na’u cosbi am yr hyn a wnaethant?
Mae UCAC yn galw am drafodaeth agored am hyn.  Mae bywydau gormod o athrawon a’u teuluoedd wedi’u difetha gan gamgyhuddiadau, a thrwy orfod amddiffyn eu hunain yn barhaus mewn nifer o ymchwiliadau.  Mae gormod o athrawon yn dioddef salwch hirdymor a pharhaol oherwydd y straen sy’n deillio o hyn.  Cred UCAC ei bod yn bryd i hawliau’r athro gael eu diffinio’n eglur a’u harddel. 

